
2.0 	ULASAN KANDUNGAN 

2.1 	Tujuan Artikel
Tujuan artikel ditulis ialah untuk memperbetulkan kekeliruan yang 	dihadapi oleh golongan anti – vaksin  yang menolak  pemberian vaksin terhadap anak-anak mereka. Walaupun banyak kajian klinikal yang telah dibuat dan terbukti keberkesanannya dalam membendung sebarang penyakit berbahaya oleh negara-negara luar, terutama sekali negara yang berpendapatan tinggi, namun masih lagi terdapat segelintir masyarakat yang menolak vaksin sekeras-kerasnya. Penolakan vaksin ini sebenarnya terjadi disebabkan pelbagai faktor. 
2.2	Kaedah Kajian
Kaedah kajian yang digunakan oleh penulis adalah kaedah rujukan dan penyelidikan. Kajian ini juga dibuat dengan menekankan isu dari segi agama mahupun klinikal. 
2.3	Dapatan / Hasil kajian

Didalam artikel ini, penulis menjelaskan terlebih dahulu maksud vaksin itu sendiri bagi menjelaskan kefahaman secara dasar para pembacanya. Vaksin bermaksud suatu yang bertujuan untuk menghasilkan imuniti badan melalui perjalanan persediaan biologi kepada sesuatu penyakit (“Penghasilan Vaksin Yang Mengandungi Unsur Najis Menurut Perspektif Maqasid Syariah,” 2020). Vaksin merupakan hasil campuran yang terkandung didalamnya, antigen. Antigen ini diperoleh dari struktur virus atau bakteria yang telah dimatikan atau dilemahkan. Terdapat juga toksin yang tidak berbahaya sebagai salah satu bahannya. Pembuatan vaksin ini bukanlah mudah kerana persekitaran pembuatannya iaitu makmal, perlulah sentiasa bersih dan terkawal rapi. 
Kemudian, penulis menjelaskan kepentingan imunisasi terutamanya terhadap kanak-kanak. Antara kepentingannya ialah, imunisasi dapat mengelakkan kanak-kanak dari dijangkiti penyakit berjangkit yang mampu mengakibatkan kecacatan dan kematian seperti Tuberculosis, Polio, campak, dan sebagainya. Peningkatan penyakit campak, pertusis, dan difteria yang mendadak iaitu peningkatan sebanyak 154 kali ganda pada tahun 2016 dibandingkan dengan 10 tahun yang lalu telah merunsingkan lagi ramai pihak (Ramli et al., 2019) .

Berdasarkan persoalan kajian iaitu kemusykilan tentang kehalalan vaksin, penulis penyimpulkan bahawa sebenarnya, pengharusan vaksin telahpun diwartakan oleh Jabatan Kemajuan Islam Malaysia (JAKIM). JAKIM ini merupakan agensi utama pengurusan hal ehwal agama Islam diperingkat persekutuan dan terdapat beberapa tugas penting yang mereka jalankan seperti menggubal dan menyeragamkan undang-undang syarak, menyelaraskan pentadbiran Islam, dan menyelaraskan dan membangunkan pendidikan Islam. Isu ini timbul apabila ada sesetengah ahli agama menyatakan bahawa vaksin ini diperbuat daripada sumber yang haram. Setakat ini, masih belum ada lagi vaksin yang terkandung campuran benda haram seperti babi yang dibawa masuk ke dalam negara oleh Kementerian Kesihatan Malaysia.

Berdasarkan persoalan yang kedua, iaitu vaksin mengandungi bahan-bahan yang merosakkan tubuh badan, penulis menyimpulkan bahawa bahan aktif dari bakteria atau virus iaitu antigen mampu membantu tubuh manusia menghasilkan antibodi untuk melawan penyakit berjangkit. Sememangnya apabila divaksin, kesan sampingan itu normal dan tidaklah merbahaya berbanding dengan kesan jangkitan penyakit itu sendiri (d’Onofrio & Manfredi, 2010). 

3.0 	ULASAN KRITIS ARTIKEL
Isi utama artikel ini ialah tentang keraguan pemberian vaksin terhadap kanak-kanak. Semestinya, hal ini berpunca daripada ibu bapa yang mudah terpedaya dengan berita-berita yang tidak sahih yang dibawa oleh aktivis anti-vaksin. Selain itu, mereka juga risau jika anak mereka mempunyai penyakit autisma berpunca daripada mengambilan vaksin (Dubé et al., 2014). Ada juga sebahagian yang berpendapat bahawa vaksin boleh memberi lebih bebanan kepada sistem imunisasi badan terutama sekali kepada bayi (Luthy et al., 2013).

Berdasarkan kajian, terdapat pelbagai bahan yang terlibat dalam penghasilan vaksin. Antaranya ialah telur ayam yang dieramkan sehingga terbentuk embrio yang hidup sebagai medium untuk virus membiak. Kebiasaannya, cara ini digunakan untuk merawat jangkitan virus seperti selsema. Seterusnya, ialah sel mamalia yang hidup di luar tubuh dijadikan sebagai perumah untuk pembiakan virus. Kaedah ini mampu membuatkan virus membiak dengan lebih cepat dan sebagai alternatif lain kepada sesiapa yang alah dengan telur. Sel mamalia yang digunakan itu termasukkan sel ginjal babi, anjing, dan monyet yang dikategorikan sebagai najis. 

Menurut syarak, ulama mazhab Syafie pernah berkata bahawa najis boleh digunakan untuk rawatan penyakit ketika darurat kecuali arak (Al – Nawawi t.th). Bagi mazhab Hanafi pula, rawatan menggunakan semua bahan kecuali babi boleh digunakan jika diyakini mampu menyembuhkan sebarang penyakit merbahaya (“Penghasilan Vaksin Yang Mengandungi Unsur Najis Menurut Perspektif Maqasid Syariah,” 2020).

Pada pendapat saya, isi utama artikel ini adalah menarik kerana golongan anti-vaksin semakin lama, semakin meningkat jumlahnya. Jika mereka ini tidak diberikan kesedaran, pelbagai jenis penyakit boleh dijangkiti dan tersebar. Isi utama artikel ini juga amat menekankan penyataan dari sudut Islam kerana rata-rata rakyat Malaysia adalah  beragama Islam. Golongan anti-vaksin ini juga bukan sahaja terdiri daripada orang Islam malah tidak kira negara, bangsa ataupun agama. Kajian daripada Amerika Syarikat telah dijalankan oleh ‘CDC’s Autism and Developmental Disabilities Monitoring Network’ dan hasil kajian mendapati bahawa 1 daripada 54 kanak-kanak mampu menghidap autisma. Terdapat satu bahan yang amat dikhuatiri iaitu thimerosal yang digunakan sebagai mengawet berasaskan merkuri bagi mencegah pencemaran dalam botol pelbagai dos. Namun, bahan tersebut dengan autisma telah terbukti tiada kaitan diantaranya (Ball et al., 2001).

Oleh yang demikian, saya amat bersetuju dengan hasil kajian ini. Sememangnya isu-isu sebegini tidak boleh dipandang endah oleh semua lapisan masyarakat dan semua pihak mempunyai peranan masing-masing dalam memastikan vaksin ini diambil oleh setiap individu bagi membendung penyakit berbahaya terutamanya penyakit berjangkit.

4.0	KESIMPULAN

Kesimpulannya, kajian ini telah banyak memberi pengetahuan baru kepada saya. Dikala wabak COVID-19 yang makin menular ini, isu vaksin ini sering diperhabahkan kerana rakyat Malaysia kini amat mengharapkan vaksin bagi melindung diri daripada dijangkiti wabak tersebut. Sekarang saya lebih memahami bahawa golongan anti-vaksin ini bukanlah muncul sejak wabak COVID-19 ini malah telah sekian lamanya.

Akhir sekali, jika saya diberi peluang untuk memperbaiki kajian ini, saya akan membuat soal-selidik atau penyelidikan yang lebih mendalam kerana setiap penyataan diatas dapat diperkukuhkan dengan figura-figura statistik yang jelas. Selain itu, saya juga boleh berkolaborasi dengan pelbagai pihak bagi menyedarkan golongan anti-vaksin kerana tindakan yang tegas amatlah penting sebelum golongan ini menjadi ekstrim dalam menyampaikan dakyah mereka melalui media sosial yang mampu mempengaruhi orang lain.

